
11. செய்ந்நன்றி அறிதல்

(பிறர் செய்த உதவியை அறிவது)

செய்யாமல் செய்த உதவிக்கு வையகமும் வானகமும் ஆற்றல் அரிது. #01 நாம் ஓர் உதவியும் செய்யாத போது, பிறர் நமக்கு செய்த உதவிக்குக் கைம்மாறாக விண்ணுலகத்தையும் மண்ணுலகத்தையும் கொடுத்தாலும் ஈடு ஆகாது. காலத்தினால் செய்த நன்றி சிறிது எனினும், ஞாலத்தின் மானப் பெரிது. 102 தகுந்த சமயத்தில், ஒருவர் செய்த உதவி சிறிதாக இருந்தாலும், அதன் பயன், உலகத்தை விடப்பெரிதாகும். பயன் தூக்கார் செய்த உதவி நயன் துாக்கின், நன்மை கடலின் பெரிது. 103 என்ன நன்மை கிடைக்கும் என்று எண்ணாமல் ஒருவர், அன்புடன் செய்த உதவியை உணர்ந்தால், அதன் பயன் கடலை விடப் பெரியதாகும். தினைத் துணை நன்றி செயினும், பனைத் துணையாக் கொள்வர்-பயன் தெரிவார். 104 தினை அளவு ஒருவர் உதவி செய்தாலும், அதன் பயனை உணர்ந்தவர், அதனைப் பனையளவாக எண்ணிப் போற்றுவர் (தினை, பனை என்று கூறியது அளவைக் கருதி).

உதவி வரைத்து அன்று, உதவி; உதவி செயப்பட்டார் சால்பின் வரைத்து. 105 ஒருவர் செய்த உதவியின் மதிப்பு எவ்வளவு என்று தீர்மானிப்பது அல்ல; அந்த உதவியைப் பெற்றுக் கொண்டவரின் பெருந்தன்மையைப் பொறுத்தது.

